
At samtykkja javnstøðulógina í 1994 
var næstan sum at geva samkynd­
um rættindi at giftast. Eitt ráma­
skríggj frá fleiri, sum hildu hetta 
vera púra óneyðugt og syndugt og 
alt møguligt ilt.

Men lógin varð samtykt tann 
15. apríl í 1994. Ein sigur fyri fleiri – 
eisini tí, at allir limir í rættarnevnd 
Løgtingsins tóku undir við áliti­
num, tá tað kom í tingið.

Men so var ikki í 1988, tá málið 
eisini var og vendi í Løgtinginum. 
Eitt nú segði fólkafloksumboðið í 
rættarnevndini, Jógvan Sundstein, 
at vit høvdu javnrættindi millum 
kynini í Føroyum, so tað var púra 
óneyðugt við eini javnstøðulóg.

– Í tann mun, sum kvinnur nýta 

sín rætt, hava tær eisini javnstøðu 
– og øvugt, segði hann.

Í 1994 var mótstøðan ímóti »dýr­
inum« javnstøðulógini minkað so 
nógv, at harðastu stríðstmenninir 
vóru úr Kristiliga Fólkaflokkinum, 
meðan stóru flokkarnir á tingi 
tóku undir við lógaruppskotinum.

Tordur Niclasen var hart ímóti 
uppskotinum, og Svenning á Lofti 
segði uppskotið vera »sjúkt«. 

Men nógv er broytt síðani 1994, 
tó at kvinnuumboðanin á tingi ikki 
er komin upp um 30 prosent enn.

Gott nokk vórðu 9 ferðir so 
nógvar kvinnur valdar á ting á 
seinasta løgtingsvali í mun til fyri 
25 árum síðani. Tá var bara ein 
kvinna á tingi, Karin Kjølbro úr 

Tjóðveldi. Og hóast 9 vórðu valdar 
seinast, so er tað ikki 30 prosent 
og langt niðan fyri makrið í javn­
støðulógini, sum sigur at býtið 
í nevndum og ráðum skal vera í 
mesta lagi 60/40.

Sum vit hava sagt so mangan, 
so snýr stríðið fyri javnstøðu seg 
enn sum áður um, at onkur má lata 
vald fyri at onnur skulu fáa vald.

Í flestu førum merkir tað, at 
menn skulu lata vald og at kvinnur 
skulu fáa vald. Og tað er svárt. Sera 
svárt. Tí tað tekur av onkrari orsøk 
fleiri ættarlið bara at venja seg við 
tankan. Og tað eru ikki bara menn, 
sum eru ímóti hesi hugburðsbroyt­
ing.

Í ársfrágreiðingini vísir Javn­

støðunevndin á, at arbeiðsmarkn­
aðurin kynsliga er sera uppbýtt­
ur, og hetta ger tað torført hjá 
kvinnum at koma inn á mann­
fólkaøki og monnum at koma inn 

á kvinnuøki. Eisini barsilsskipanin 
negativar javnstøðufylgjur bæði 
fyri kvinnur og menn við tað, at 
einans sjey prosent av goldna for­
eldrafarloyvinum verður tikin av 
pápum.

Javnstøða gongur sjálvandi 
báðar vegir. Men hóast vit hava 
havt javnstøðulóg í 24 ár, so hava 
vit ikki rættiliga vant okkum við 
tankan enn.

Men allur bati bøtir, og framstig 
elva til enn fleiri framstig. Livst so 
spyrst.

Hví tekur tað fleiri ættarlið 
at venja okkum við tankan?

Mánadagin og týsdagin í 
komandi viku eru tað donsk 
starvsfólk frá høvuðssæti­
num hjá Kop & Kande í Dan­
mark, sum koma at passa 
handilin Koppur & Kanna 
hjá Ide Møblum á Hálsi. Hetta 
verður gjørt í sambandi við, 
at Koppur & Kanna hevur 
vunnið Kop & Kande Leauge.

Kop & Kande Leauge er ein 
kapping millum Kop & Kande 
handlarnar í Danmark, Grøn­
landi, Íslandi og Føroyum.

Í einum tíðarskeiði upp á 
8 vikur seinasta heyst hava 
allir Kop & Kande handl­
arnir kappast um at skapa 
tann størsta vøksturin sam­
an við kundanøgdsemi. 
Høvuðsvinningurin var ein 

ferð til Lissabon í Portugal 
fyri starvsfólkini í tí handl­
inum sum vann kappingina. 

Tað var Koppur & Kanna 
í Ide Møblum í Havn, sum 
vann kappingina, og fara 
starvsfólkini til Lissabon 
um vikuskiftið. Umframt at 
hugna sær í Lissabon fara 
tey m.a. at vitja Kähler verk­
smiðjuna, sum framleiðir 
vasar og aðrar gávulutir, sum 
Koppur & Kanna selur.

Meðan tey eru burtur­
stødd, koma seks starvsfólk 
frá Kop & Kande høvuðssæt­
inum í Danmark til Føroyar 
at passa handilin mánadagin 
og týsdagin í komandi viku. 
Donsku starvsfólkini gleða 
seg til at møta føroysku 

kundunum og geva teimum 
eina eyka uppliving við t.d. 
eyka góðum tilboðum. Eisini 
fara tey at vísa, hvussu tær 
ymisku vørurnar skulu brúk­
ast. 

Føroyski handilin vann 
upp á bestu sølu og bestu 
tænastu. Koppur & Kanna 
hevur somu vørur og somu 
prísir sum allir hinir Kop & 
Kande handlarnir. Handilin 
fær eitt ferðasteyp, sum tey 
hava til næstu kapping. 

Kop & Kande hevur næst­
an hundrað handlar í Dan­
mark, Grønlandi, Íslandi og 
Føroyum við umleið 550 út­
búnum starvsfólkum, sum 
altíð eru tilreiðar at vegleiða 
viðskiftafólkini.

Kop & Kande yvirtekur 
føroyska handlin

– Tann 7. oktober 2016 skriv­
aðu Henrik Old, lands­
stýrismaður í samferðslu­
málum, og Heðin Mortensen, 
borgarsstjóri í Tórshavnar 
kommunu, undir avtalu um 
innkomuvegin til Havnina 
við íbinding til Eysturoyar­
tunnilin. Eftir hesi avtalu 
skuldu bæði Tórshavnar 
býráð og Føroya løgting 
góðkenna avtaluna. Tað 
gjørdi Tórshavnar býráð 
einmælt longu 27. oktober 
2016, men enn hevur lands­
stýrismaðurin ikki lagt av­
taluna fyri Føroya løgting 
til góðkenningar, hóast hon 
er gjørd fyri hálvumøðr­
um ári síðani, skrivar Heð­
in Mortensen í §52 spurn­
ingi til Henrik Old um 
innkomuvegin til Havnina 
í samband við Eysturoyar­
tunnilin.  

Málið um innkomuvegin 
til Havnar útviklar seg aftur 
nú. Fyri nøkrum døgum 
síðani hótti Annika Olsen, 
borgarstjóri í Havn, um at 
taka sæti á tingið, um inn­
komuvegurin ikki varð tikin 
upp politiskt í løgtinginum. 
Nú er tað so fyrrverandi 
borgarstjórin í Havn og nú­
verandi tingmaðurin, Heðin 

Mortensen, sum reisir spurn­
ingar í samband við sama inn­
komuveg. 

– Í fíggjarætlanini fyri 
2018 eru 8,5 milliónir krónur 
settar av til innkomuvegin, 
men bara tvær milliónir 
krónur eru settar av í fíggj­
arkarminum fyri 2019. Hetta 
kundi bent á, at avtalan mill­
um Samferðslumálaráðið 
og Tórshavnar kommunu 
onkursvegna er gloymd ella 
dottin niðurímillum, og í 
øllum førum er tað ørkyml­
andi at staðfesta, at einki 
hendir við innkomuvegnum, 
skrivar tingmaðurin í við­
merkingunum til spurning­
arnar. 

– Í sambandi við Eystur­
oyartunnilin verður talan 
um stórt og økt ferðslutrýst 
rundan um Havnina, ið bara 
kann loysast, um innkomu­
vegurin er liðugur, tá tunnilin 
er liðugur. Men vónandi 
kann landsstýrismaðurin á 
nøktandi hátt greiða frá, hví 
málið tykist liggja stilt og hví 
einki hendir við innkomu­
vegnum. Eru tað seinkingar 
ella forðingar, ið eru orsøk­
in, ella er politiski viljin til at 
fremja avtaluna ikki nóg stór­
ur, spyr Heðin Mortensen. 

Heðin spyr Henrik 
um innkomuvegin

